
Beth i’w wneud gyda Deialog, Sgript neu Stori
Syniadau i’w defnyddio ar bob lefel

gan Lois Martin-Short

Mae’r rhan fwyaf o gyrsiau yn cynnwys deialogau neu ddarnau byr i’w darllen. Dyma rai syniadau am ffyrdd gwahanol i ddefnyddio’r rhain yn y dosbarth.
1. Ymarfer Darllen Syml: 

· Darllenwch y sgript yn uchel fel dosbarth.

· Darllenwch eto, wedi rhannu’r dosbarth yn ddwy ran i ddarllen rhannau A a B.
· Gwaith pâr: Darllen mewn parau, wedyn ffeirio rôl.

2.  Darllen Dramatig:
· [image: image2.wmf]Ysgrifennwch y ddeialog ar y bwrdd a darllenwch drwyddi sawl gwaith nes bod pawb yn weddol gyfarwydd â’r cynnwys.
· Gofynnwch i ddau ‘wirfoddolwyr’ (chi a chi!) sefyll o flaen y bwrdd gan wynebu’r dosbarth. Maen nhw’n ceisio cofio’r ddeialog a’i pherfformio gydag ychydig o ddrama heb edrych ar y geiriau. Mae gweddill y dosbarth yn gweithredu fel cofweinydd mewn theatr a helpu’r perfformwyr.

3. Darllen a Dileu:
Gyda deialogau nad ydynt yn rhy gymhleth gellir rhoi’r cyfan ar y bwrdd a darllen fel dosbarth. Bydd y tiwtor, neu aelodau’r dosbarth yn dewis geiriau i’w dileu (fesul tri neu bedwar), ar ôl pob darlleniad, nes bod yr holl beth wedi diflannu a’r dosbarth yn medru cofio’r cyfan.

4. Ailysgrifennu: 
· gan ddisodli rhai o’r manylion ffeithiol

· gan newid yr amser – presennol – gorffennol – dyfodol.

· gan newid person – chi > ti, neu fi > ni.

· parau i ddarllen y ddeialog newydd yn uchel

[image: image3.wmf]5. Read and Run:

Dyma weithgaredd hynod o ddefnyddiol, sydd yn ymarfer sgiliau darllen, siarad ac ysgrifennu.

· Rhowch gopi o’r deialog neu’r stori ar wal bellaf yr ystafell neu y tu allan os oes angen. Mae’n rhaid creu pellter rhwng y dysgwyr a’r ddeialog. Cadwch y print yn weddol fach fel nad oes modd ei ddarllen o bell.

· Mae’r dysgwyr yn gweithio mewn parau. Mae un yn croesi’r ystafell, darllen y llinell gyntaf (neu beth bynnag maen nhw’n medru ei gofio) ac yn dychwelyd gan arddweud y llinell i’r llall, sydd yn ei hysgrifennu ar bapur. Wedyn mae’n mynd yn ôl i ‘godi’ yr ail linell. Nid oes neb i siarad Saesneg, nac i sillafu geiriau’n uchel. Rhaid iddynt ddweud y geiriau mor eglur â phosibl, nes bod yr ysgrifennydd yn deall. Bob hyn a hyn, maen nhw’n ffeirio rôl nes bod y cyfan wedi ei drosglwyddo.

· Ar y diwedd, rhowch gopi cywir i’r parau gywiro eu gwaith.

· Amrywiad :  Gyda deialog fer, neu mewn cwrs undydd, gellir defnyddio dau fersiwn sydd ychydig yn wahanol a gofyn i rai parau wneud un stori ac eraill i wneud y llall. Wedyn gellir cymysgu’r parau a gofyn iddyn nhw ddod o hyd i’r gwahaniaethau yn y ddwy stori drwy drafod yn hytrach na thrwy ddarllen. 

Mewn dosbarth sy’n weddol heini, gellir gosod y dasg fel ras. Mae’n gweithio’n well gydag elfen o gystadlu neu wobr o ryw fath (y cyntaf i orffen yn cael coffi??)

6.  Bwrdd Stori:
· Y dosbarth i ddarllen y stori’n uchel a phawb yn cymryd tro i dynnu llun ar ffurf cartŵn neu symbolau ar y bwrdd sy’n cynrychioli’r brawddegau. Does dim angen bod yn arlunydd da; weithiau mae lluniau ofnadwy yn gweithio’n well. Gall y tiwtor wneud yr un cyntaf i helpu’r dosbarth ddeall beth sydd ei angen.
· Gwaith dosbarth neu waith pâr: Pan fydd y stori neu’r ddeialog i gyd wedi ei chynrychioli mewn lluniau, mae’r dysgwyr yn ei hailadrodd drwy ddilyn y lluniau.

7. Gnat’s Crotchet:
[image: image4.wmf]Os ydych yn gyfarwydd â’r dasg hon ar y rhaglen I’m Sorry I Haven’t a Clue ar Radio 4, bydd gennych chi syniad o’r ffordd mae’n gweithio. Mae dysgwyr yn cael hwyl wrth gystadlu yn erbyn y tâp ac mae’n ffordd ardderchog o’u hannog i ddarllen yn rhwyddach ac yn gyflymach.
· Gwrandewch ar y ddeialog ar y tâp.

· Darllenwch y ddeialog heb y tâp fel dosbarth, fel hanner dosbarth (e.e. A a B), ac wedyn mewn parau.
· Gofynnwch i barau ddarllen y rhannau gyda’r tâp, ond ar ôl iddyn nhw gychwyn trowch y sain i lawr yn gyfan gwbl, gan adael i’r tâp chwarae. Ychydig cyn diwedd y ddeialog, trowch y sain i fyny eto i weld pa mor agos ydyn nhw i’r siaradwyr ar y tâp. 

[image: image5.wmf]8.  Dwylo’n Siarad:

Mae angen copi o’r ddeialog wedi ei thorri yn frawddegau.

· Dosbarth i ddarllen y ddeialog neu’r stori’n uchel efo’r tiwtor.

· Pawb i ddewis brawddeg a’r tiwtor yn rhoi’r frawddeg honno iddynt ar ddarn o bapur.

· Pawb i gymryd tro, yn y drefn iawn, i ddweud eu brawddegau a chreu meim sy’n cyfleu’r ystyr. Gweddill y dosbarth i ailadrodd y frawddeg yn uchel a dynwared y meim.
· Yna, mae pawb yn gwneud eu meim nhw a’r lleill yn ceisio cofio’r frawddeg. Erbyn y diwedd, dylai pawb fedru dweud y stori neu’r ddeialog heb edrych ar y geiriau, dim ond trwy wylio’r meimio.

Mae angen copi o’r ddeialog wedi ei thorri yn frawddegau.

· Mae’r dosbarth yn eistedd neu sefyll mewn cylch. Rhowch y brawddegau i’r dysgwyr yn y drefn maen nhw’n codi yn y ddeialog, fel bod pawb yn gwybod pwy sy’n siarad nesaf. (h.y. y frawddeg gyntaf i’r person cyntaf, yr ail frawddeg i’r un ar ei chwith ac yn y blaen)

· Pawb i ddysgu eu llinell / llinellau ar eu cof.

· Gan ddechrau gyda’r person cyntaf, mae’r dosbarth yn ail-greu’r ddeialog ar lafar, heb ddarllen. 

· Gofynnwch i bawb symud i sedd arall fel bod rhaid cofio llif y brawddegau yn hytrach na dibynnu ar drefn y seddi.

10. Canfod y Gwahaniaethau:
Dosbarthwch gopïau anghywir o’r sgript. Rhaid gwrando ar y tâp a chanfod y gwahaniaethau / gwallau.
